
सम्पादकीय 

बसंत त्रिपाठी 

जाति और भूमि हिन्दी क्षेत्र को समझने के दो 
बड़े आधार हैं। राजनीति, स्त्री-पुरुष संबंध, प्रेम, 
मित्रता, पक्षधरता आदि की तह में इन आधारों 
को कमोबेश देख सकते हैं। इन्हेंनिकट से देखने 
और उसे लगातार कथा का हिस्सा बनाने में 
मार्कण्डेय अद्वितीय हैं। मार्कण्डेय के मानस का 
निर्माण 1942 के भारत छोड़ो आंदोलन के दौरान 
हुआ। भारत छोड़ो आंदोलन से लेकर आज़ादी 
तक और उसके तुरंत बाद के कई उतार-चढ़ावों 
ने तत्कालीन भारत को समझने और अपनी 
पक्षधरता प्राप्त करने में मदद की। यही कारण 
है कि गाँधी और नेहरू पर आस्था रखने के 
बावजूद वे तत्कालीन राजनीति के अंतर्विरोधों 
की अनदेखी नहीं करते। इलाहाबाद तो अंततः 
उनकी कर्मस्थली थी ही। इलाहाबाद में रहते 
हुए ही उन्होंने अपने रचनात्मक व्यक्तित्व की 
ऊँचाइयों को छुआ। यहीं रहते हुए उन्होंने 
प्रगतिशील आंदोलनों के निहितार्थों को निकट 
से देखा, परखा और अपने लेखन का अधार 
बनाया। लेकिन मानव जीवन के कोमल और 
भावनात्मक पक्षों और संवेदनाओं की उन्होंने 
कभी अनदेखी नहीं की। 

मार्कण्डेय की ख्याति ग्राम्य जीवन से जुड़े 
कथाकार के रूप में है। उनका आलोचक और 
टिप्पणीकार भी इसी ज़मीन से साहित्य को 
देखता है। इसलिए वे वायवीय और कल्पना 
के धागे से बुनी कलात्मक भाषा और चरित्रों 
को ज्यादा महत्व नहीं देते। ‘कल्पना तो उनकी 
सहायक होगी, जिनके जीवन में अनुभवों की 

